
Ата-аналарға психологиялық кеңес

 
Тұйық балалар – онша сөйлемейтін, балалармен онша ойнамайтын, тек жалғыздықты қалайтын балалар.  Мұндай балалар табиғатынан үндемейді, көзін үнемі төмен салып жүреді, иығы еңкіш тартып тұрады, бірнәрсе айтсаң қалтырап кетеді, сөйлегенде ешқашан бетіңе қарамайды. 
Тұйық болудың бірнеше себептері бар: мәселен, ол мүмкін оның психологиялық ерекшелігіне, жан-дүниесінің нәзік келуі болып табылады. Егер бала тек жалғыз болғанды ұнататын, бірақ берілген тапсырманы бұлжытпай орындайтын болса, үндемей өз ойын ішінде сақтап, сыртқа шығармаса, онда ол балаға дер кезінде көңіл бөлінуі керек. Осы кезде ата-ананың қатал болуы, дөрекі сөйлеуі, ұрысуы баланың өмірге деген көзқарасының дамуына әсер етіп, одан әрі жасқаншақ болып кетуі әбден мүмкін.
 
Тұйық  болу жанұяда жалғыз өскен балаларда көп кездеседі. Ағасы мен апайының болмай, амалсыз үйде ойнауы - бала өмірінің дамуына әсер етеді.
Сонымен қатар, ата-аналардың көзқарасына да байланысты. Егер, ата-ана туыстарымен онша араласпай, тек жағымсыз жағын естіретіні болса, онда баланың да туыстық көзқарасы бұрыс қалыптасады. Сондықтан, ата-ананың көзқарасы, ойы үлкен әсер етіп отыратыны анық.
Кейбір ата-аналар баланың жағаласпауы үшін немесе уақыттарын алмауы үшін тек материалдық жағын қамтамасыз етуге тырысады. Баланы тек әдемі, қызықты ойыншықтар сатып беріп, алдап отырады. Міне, осыдан бала өз бөлмесінде тек ойыншықтармен ойнайды.
Ата-анасы үйде бола тұрсада бала олардың бар екенін елемейді. Өйткені, олар баламен бірге емес, әркім өз ісімен шұғылданады. Осындайда ата-анаға деген сезім,махаббатта болмайды.
Бала тұйық болмас үшін ата-аналарға төмендегі ережелерді ұсынамын:

1. Кішкентай кезінен бастап, балаңыз өз қатарластарымен достасып, тіл табысып кететіндей мүмкіндік жасап отырыңыз. Баласы көп отбасына қонаққа барыңыз, көрші үйдің балаларын қонаққа шақырыңыз, мерекелі сәттерді ұйымдастырыңыз.

2 Балаға шектен тыс қамқор болмаңыз, не болмаса ерік-жігерін жасытатын сөздер айтпаңыз. Әрнәрсені өз ойымен, өз бетінше шешетіндей жағдай тудырыңыз.
3. Көрші ұлдар немесе қыздар арасынан балаңызбен үнемі араласып тұратын, сөйлесетін бала табыңыз. Мұны ертерек іске асырғаныңыз жөн.

4. Балаңыз ауладағы балалармен ойнап жүрсе, тек бақылаушының рөлінде тұрып қалмаңыз. Олар тоқтап қалса, араларына кіріп кетіңіз, ойынға қатысып, балаңызбен олардың достық қарым-қатынас орнатуына көмектесіңіз. Егер балалар бір-бірімен жанжалдасып қалса, онда татуластырыңыз. Ойын біткен болса, онда басқа қызықты ойын ойлап тауып, жалғастырып жіберіңіз.

5. Баланы өз талаптарыңызбен, өз қызығушылығыңызбен, өз таңдауыңызбен мезі етпеңіз. Тек сіздің қолыңызбен жасалған  ойыншықтар, сіз айтқан ойындар,сіз айтқан кеңестер баланы кейде мезі етеді. Өз қызығушылығы болмаған соң тез жалығады, амалсыздан орындайды, соның нәтижесінде ерік жігерсіз, өзіндік пікірі жоқ, басқаның ықпалымен жүретін балаға айналады.
6. Баламен ойнаңыз, көңілденіңіз, ән салыңыз, билеңіз!

7. Өзінің ойын, пікірін ашық, анық айтуға айқайламай, ұрыспай үйретіңіз.

8. Балаңыздың ортасын жиі өзгертпеуге тырысыңыз. Мәселен, балабақшадағы өз тобына бой үйретіп қалған бала, жаңа ортаға қайтадан бейімделіп кетуі қиын, бала кенеттен тұйықталып қалады.
9. Баламен көшеде жиірек болыңыз, ол өмірдің өзі адамдармен араласудан тұратынын аңғарсын, маңайының бәрі қаптаған адам екенін сезінсін және адамның күні адаммен  екенін  білсін. Бала кезінде көпшілік ортада жиі болған жан есейе келе де оның таныстары айналасында толып жүреді.

10. Анасының, әжесінің қасынан немесе үйден шықпайды деп баланы сөкпеңіз. Бір сөзді қайталай бермеңіз, бұл да баланың тұйықталуына себеп болады. Одан дұрысы, аула ішіне шығарып оның балалармен ойнап кетуіне көмектесіңіз. Оларға үйреністі-ау дегенде  жәйлап қасынан алыстай беруіңізге болады.

11. Балаға  адамдардың ізгілігі, достығы жайлы ертегі, әңгімелер айтып беруді ұмытпаңыз. Бала мұны естіп өсіп, әр адамның ең болмағанда нағыз бір досы болу керектігін зердесіне құйып   алсын, ол доспен бірге ойнай алатынын, кейбір кезде сырларын айта алатынын, реті келгенде қол ұшын беріп көмектесе алатынын білгені дұрыс. Бала дос табу үшін айналасына сеніп өсуі керек.

        Кемшілікті қалай жеңуге болады?

Басқа баламен еркін сөйлесіп кетуі үшін ұлыңызға, қызыңызызға қалай көмектесе аласыз? 

Біріншіден, балаңызды бауырыңызға баса бермеңіз. Әрине, балаңызды мейірлене сүйген, құшырлана иіскеген сондай жақсы. Дегенмен, бұл жиірек болып кетсе, балаңыздың тұлға ретінде қалыптасуына, кез- келген проблеманы шешуге  мығым болуына, өмір сүру қабілетінің артуына кедергі келтіресіз. Әке-шеше бала үшін ең болмағанда үйге  қонақ шақырып тұру керек екенін білуі керек. Бала өзіне деген сенімділікті қалыптастыруға ең алдымен өз үйі таптырмас құрал. Бұл жерде қонаққа келген құрдастарына балаңыз ойыншықтарын мақтанышпен көрсете алады, таза әрі әдемі бөлмесін көрсетуі мүмкін, салған суреттері бар... Бұлар арқылы, балаңыз өзге балалар алдында ұпай жинайды және өзіне сенімді бола бастайды. Сонымен бірге, бала қатарластарымен өз үйінің ішінде еркін бола  алады. Тілдесіп үйренеді. Қонақтар тараған соң, балаңызға бөлмесінің ішін жинап қоюды ескертіңіз. Егер үйде сырқаттанып жатқан адам болса, тыныш отырып ойнауын өтініңіз. Қалай дегенмен, балалар қонақта жүргенде, қонақ келгенде өзін дұрыс ұстай білуді үйренгені абзал.

Бастысы, балаңыз үлкендер оның айтқан тілегін орындады ма, енді өз кезегінде ол да үлкендердің ескертпелеріне, берген тапсырмаларына  құлақ асып отыру керек  екенін түсінуі  қажет. Мұның да пайдасы бар. Осылай байланысу арқылы бала үлкендермен қарым- қатынас орната біледі.
